
سەرەڕای دەوڵەمەندی و 
رەسەنی جۆرێك لە بێسەروبەری 
لە هونەری كوردیدا بەدی دەكرێت

وەك كەسێكی فارسی زمان سەرسامم 
بە هونەرمەندی گەورە حەسەن زیرەك

بــۆ ئــەوەی بــۆ یەكەم جار بەرهەمێكــی هونەری بە زمانی 
كوردی پێشــكەش بكات، خانمــە هونەرمەندی فارس، زوهرە 
عیشــقی ماوەی چەند رۆژێك لە كوردســتان بووە و بۆ ئەم 
مەبەســتەش ســەردانی چەند هونەرمەندێكی كرد و ئێستا 
لــە قۆناغــی خۆئامادەكردنــە بــۆ پێشكەشــكردنی ئــەم 
بەرهەمە، سەبارەت بەم بەرهەمە و كارە هونەرییەكانی 
بە گشــتی ئەم دیمانەیەمان لەگەڵی ســاز كرد و بەم 

شێوەیە وەڵامی پرسیارەكانی گوڵان-ی دایەوە.

 * بە حوكمی ئەوەی چەندین ساڵە لە بواری گۆرانی و 
مۆسیقادا كا دەكات هەست دەكات چ نزیك بوونێك لە نێوان 

هونەری گۆرانی و مۆسیقای كوردی و فارسیدا هەیە؟
- مۆســیقا خاوەنێكــی دیاریكــراوی نییە كــە بڵێین ئەمە 
مۆســیقای ئەم نەتەوە یان ئەویانە، مۆســیقای رۆژهەڵاتی 
ناوەڕاســت بە شێوەیەكی گشتی لەوانەش مۆسیقای ئێرانی 
و كوردی زیاتر پەیوەندییان بە سروشتەوە هەیە، واتە سروشت 
بــە هەمــوو شــێوەكانییەوە كاریگەریــی بەســەریانەوە هەیە و 
لــە گۆرانییەكانیانــدا بــە تــەواوی ئەمــە رەنگــی داوەتەوە، 
هــەر یەكــە لە مۆســیقای ئێرانی و كــوردی تایبەتمەندێتی 
خۆیــان هەیــە كــە پێی ناســراون، مۆســیقای كــوردی جوڵە 
و ریتمەكانــی زۆرە، لەمەشــدا زمــان كاریگەرییەكی زۆری 
هەیــە بەســەر بوونی ریتم وجوڵــەی زۆرەوە، بەڵام لە زمانی 
فارســیدا رەنگە ئەمە نەبێت، وەك گوتم مۆســیقا خاوەنێكی 
دیاریكــراوی نییــە، دەتوانیــن بڵێیــن مۆســیقای كــوردی و 
فارسی زۆر شتی سەرنجڕاكێشیان هەیە، بۆ سوود وەرگرتن 
لێیــان ئاســاییە و ئەگــەر هــەوڵ بدرێت بۆ تێكــەڵ كردنیان 
ئەوا كارێكی هونەری ناوازە دەبێت و من خۆیشــم ئێســتا بە 
نیازی ئەنجامدانی كارێكی هونەری لەو جۆرەم كە پێموایە 
هــەر هونەرمەندێــك كارێكی لەم جۆرە ئەنجام بدات لەســەر 
ئاستی رۆژهەڵاتی ناوەڕاست كارێكی سەرنجڕاكێش دەبێت.
* ئــەی دەربــارەی هونــەر و هونەرمەندانــی كــورد چ 

زانیارییەكت هەیە؟
- بەڵــێ زانیاریــم دەربــارەی هونەرمەندانــی كوردســتانی 
ئێران هەیە بەهۆی كاركردنم لەگەڵ لە ئاهەنگەكان، یەكێك 
لەوانــە هونەرمەنــد حەمیــد رەزا نەعیمییە، ئەمە یەكێك بوو 
لــەو كەســانەی كــە لە بــواری هونــەری زۆر بەتوانــا بوو و 
بــۆ ماوەیەكــی زۆر كارمــان كــرد، هەروەها كەســێكی وەكو 
هونەرمەند غەریب پور بۆ خەڵكی ئێران و كوردانیش مایەی 
شــانازییە، چونكــە توانیی بەشــێوەی ئۆپیرالی مۆســیقای 
رەســەنی ئێرانــی پێشــكەش بــكات وەك ئۆپێــرای مەولانا و 
ئۆپیرای حافیز و چەندین ئۆپێرای دیكە كە لەسەر ئاستی 

جیهان ناســراون، كە پێویســتە كورد و ئێرانییەكان شــانازیی 
پێوە بكەن، هەروەها زانیاریم دەربارەی هونەرمەندی ناســراو 
عەباسی كەمەندی و گروپی كامكاران و عەندەلیبەكانیش 
هەیــە كــە لە گروپــە هونەرییە ســەركەوتوو و ناســراوەكانن، 
ئەمانــە ئــەو هونەرمەنــدە كوردانــەن كــە مــن لــە نزیكــەوە 
دەیانناســم و بینیومــن، لە هونەرمەنــدە كۆنەكانیش من وەك 
كەســێكی فارســی زمان سەرســامم بە هونەرمەندی گەورە 
حەســەن زیرەك لە زۆر رووەوە و كاریگەریشــی بەســەر منەوە 

هەبووە.
* هونەرمەندانی كورد چۆن دەتوانن سوود لە مۆسیقای 

ئێرانی وەربگرن بەتایبەتی مۆسیقای سوننەتی؟
-  من پێموایە ئەدەبیاتی هەموو نەتەوەكانی ئێرانی وەك 
كــورد و بەلــوج زۆر دەوڵەمەنــدە و لــە یەكترییــەوە نزیكــەوە، 
بــەڵام بــە هۆی جیــاوازی زمانەوە مۆســیقایان تا راددەیەك 
جیــاوازە و هــەر نەتەوەیەك بــە ژانرێكی تایبەت كار دەكات، 
وەك باســم كــرد ریتمەكانی مۆســیقای كــوردی زیاتر خێران 
بۆیــە دەتوانــرێ لــەم رووەوە ســوود لــە مۆســیقای فارســی 
وەربگیرێــت و بــە ریتمێكــی هێمــن كە مۆســیقای فارســی 
پێی ناســراوە گۆرانی كوردی و مۆســیقای فارسی تێكەڵ 
بكرێــت و بــە پێچەوانەوە دەتوانــرێ ریتمی گۆرانی كوردی 
لە فارسیشــدا ســوودی لێ ببینرێت، بەڵام رەنگە لە هونەر 
و مۆسیقای ئینگلیزیدا تۆ نەتوانی ئەم كارە ئەنجام بدەی.
* ئێســتا لــە رۆژهەڵاتــی ناوەڕاســت مۆســیقای كۆن و 
مۆســیقای مۆدێــرن هەیــە وەك پــۆپ و رۆك، هونەرمەنــدە 
كۆنەكان چۆن دەتوانن خۆیان لەگەڵ ئەم شێوازە مۆسیقییە 
و  بپارێــزن  رەســەنەكە  كــە  بەجۆرێــك  بگونجێنــن  نوێیانــە 

ئارەزووەكانی خەڵكیش پشتگوێ نەخەن؟
- پــۆپ یــان رۆك و هــەر جــۆرە ســتایلێكی مۆســیقا و 
گۆرانــی وتــن نابــێ رەت بكرێتــەوە و دەبێ رێز لە ویســتی 
لاوەكانیــش بگیرێــت، بــەڵام نابــێ بگاتــە ئەو ئاســتەی كە 
پۆپ یان جاز لەســەرووی مۆســیقای رەســەن و ســوننەتی 
دابنرێــت، ئەگەر ســەیری مێژووی هونــەری كورد و فارس 

پۆپ یان رۆك و هەر جۆرە 
ستایلێكی مۆسیقا و گۆرانی وتن 
نابێ رەت بكرێتەوە و دەبێ رێز 
لە ویستی لاوەكانیش بگیرێت، 
بەڵام نابێ بگاتە ئەو ئاستەی كە 
پۆپ یان جاز لەسەرووی مۆسیقای 
رەسەن و سوننەتی دابنرێت

كەسێكی وەكو هونەرمەند غەریب 
پور بۆ خەڵكی ئێران و كوردانیش 
مایەی شانازییە، چونكە توانیی 
بەشێوەی ئۆپیرالی مۆسیقای 
رەسەنی ئێرانی پێشكەش بكات 
وەك ئۆپێرای مەولانا و ئۆپیرای 
حافیز و چەندین ئۆپێرای دیكە

ریتمەكانی مۆسیقای كوردی 
زیاتر خێران بۆیە دەتوانرێ لەم 
رووەوە سوود لە مۆسیقای فارسی 
وەربگیرێت و بە ریتمێكی هێمن 
كە مۆسیقای فارسی پێی ناسراوە 
گۆرانی كوردی و مۆسیقای فارسی 
تێكەڵ بكرێت و بە پێچەوانەشەوە 
دەتوانرێ ریتمی گۆرانی كوردی لە 
فارسیشدا سوودی لێ ببینرێت

بكەین دەبینین كە چەند هونەرمەندێك هەن جۆرێك ستایلی 
نوێیــان هێناوەتــە نێــو گۆرانــی و مۆســیقا كــە دەتوانیــن 
بــە پۆپــی ســوننەتی وەســفیان بكەیــن بــۆ نموونــە هایــدە، 
حومەیــرا، داریــۆش و چەندیــن هونەرمەنــدی تــر كە رەنگە 
ئێســتا ناوەكانیانــم لــە یــاد نەبێــت، زۆر لــە هونەرمەنــدەكان 
هەوڵیانــداوە بتوانــن هاوســەنگییەك لــە نێوان ئــەم دوو جۆرە 
ســتایلە درووســت بكەن، ئێســتا لە كوردستانیش دەبینین كە 
زۆر لــە هونەرمەنــدان روویان لە ســتایلە نوێیەكانی كوردی 
كــردووە، ئەمــەش نــەك بــۆ ئــەوەی لاوەكان رازی بكەن یان 
بــۆ ئــەوەی كــە مۆســیقای رەســەنی خۆیان لە یــاد بكەن و 
پشــتگوێی بخەن، بەڵكو لەبەر ئەوەیە كە ئێســتا ئەم ستایلە 
هونەریانــەش پێویســتن بــۆ گۆرانی وتن و هەوڵ ســوود لەم 
ســتایلانەش وەربگــرن كــە ئێســتا بــە پێویســت دەزانرێت، بە 
شــێوەیەكی گشتی ئێســتا مۆســیقای رۆژئاوایی بەرامبەر 
بــە مۆســیقای ســوننەتی و رۆژهەڵاتــی لە پێشــكەوتندایە 
ســەرەڕای ئــەوەی كــە مۆســیقای ئێمــە دەوڵەمەنــدە، بەڵام 
پێویســتی بــە كار كردنــی زیاتر هەیە بۆ ئــەوەی زیاتر پێش 
بكەوێت لەســەر ئاســتی جیهان، ئێســتا دەبینین مۆســیقای 
چینی و ژاپۆنی روو لە بڵاوبوونەوەیە لەسەر ئاستی جیهان 
بە گشــتی، چونكە كەســانێك هەن لەو بوارەدا هەوڵی زۆر 
دەدەن هیــوادارم ئێمــەش بتوانیــن كارێكی لەو جــۆرە ئەنجام 

بدەین.
* وەك كچــە هونەرمەندێكــی فارس ئایــا نیازی ئەوەت 
نییە گۆرانییەك یان بەرهەمێك بە زمانی كوردی پێشكەش 

بكات؟
- بێگومــان بەرنامەیەكــی لەم جۆرە هەیە و هاتنیشــم بۆ 
كوردســتان هــەر بۆ هەمان مەبەســت بووە لــە رێگای چەند 
هاوڕێیەكــی دڵســۆزەوە هونەرمەند وریا ئەحمەدم ناســی كە 
چەند ساڵێك لە ئەوروپا ژیاوە و تا راددەیەكی زۆر شارەزایی 
هەیە لە بواری مۆســیقای فارســی، من بیر لەوە ناكەمەوە 
كــە ئایــا ئــەم گۆرانییە كوردییە چ ئیزافەیەك دەخاتە ســەر 
كاروانــی هونــەری خۆم یــان جەماوەرم لە نێو كــورددا زیاتر 
دەبێــت، مــن بیر لەوە دەكەمەوە كە كارێكی جوان پێشــكەش 
بكەم كە من پێی رازی بم و تێیدا سەركەوتوو بم و هیوادارم 
ئــەم كارە ببێتــە ســەرەتایەكی بــاش بۆ ئەوەی لــە داهاتوودا 
كاری دیكــەش ئەنجــام بــدەم، چونكــە مــن یەكێكــم لــەو 
كەســانەی كــە زۆر حــەز دەكەم جگە لە زمانی فارســی بە 

زمانی گەلانی دراوسێی ئێرانیش گۆرانی بڵێم.
* لــەو چەنــد رۆژەی كــە لــە كوردســتان بووە چ شــتێك 

سەرنجی راكێشاوە دەربارەی هونەری كوردی بە گشتی؟
- لەو چەند رۆژەی لێرە بووم ســیدی فرۆشــەكانی ئێرەم 
بینی بۆ ئەوەی لە نزیكەوە ئاگاداری فەرهەنگی هونەری 
بــم ئــەوەی تێبینیــم كــرد جۆرێــك لە بــێ ســەروبەری هەیە 
لــەم رووەوە هیــوادارم بتوانرێت ئــەو كەموكوڕیانەی كە هەن 

نەهێڵرێن.

زۆهــرە عیشــقی لەدایكبووی شــاری تاران-ی 
ئێرانــە و بڕوانامــەی ماســتەری لــە زانكۆی 
هونەرەجوانەكانــی تــاران وەرگرتــووە. هەر 
لــە تەمەنــی منداڵییــەوە عەوداڵــی فێربوونی 
مۆســیقا و گۆرانی بــووە و بــە ژەنینی پیانۆ 
تێكــەڵ بە دنیای هونەر بووە و دواتربە هەموو  
بنەماكانی زانســتیی ئەو هونەرە ئاشنا بووە. 
مامۆســتاكانی كەســانی ناوداری ئێرانی بوون 
وەك: وارتــان ســاهاكیان و خانمــی بەهجەت 
قەســری و نایــرە چولاكیان كە لــە لای ئەوان  
بە مۆســیقا و ئاوازی كلاسیك و ئۆپەرا ئاشنا 

بووە.
بۆ ماوەی 18 ســاڵ بێژەر و پێشكەشــكاری تی 
ڤــی بــووە و ئەندامــی گرووپی ئۆركێســترای 
ســەمنفوونیك بووە. هەروەها سەرپەرشــت و 
گۆرانیبێژی گرووپی مۆسیقای دەست ئەفشانە 
كــە لە ئێران و زۆربەی وڵاتانی دیكە بەرهەمی 
ئاوازدانــەری  كــردووە.  پێشــكەش  خۆیــان 

رێكخەری چەندین مۆسیقای شانۆیش بووە.
زۆهــرە عیشــقی جگە لە وانەبێژی مۆســیقا 

ســەرقاڵی  پێشكەشــكاری  و 
لە  بەرفراوانە  توێژینەوەیەكــی 

ســەر مۆســیقای رۆژهەڵاتی 
لەگــەڵ  و  ناوەڕاســت 

بوارەدا  ئــەو  ناودارانی 
چالاكــی هاوبەشــیان 

هەیە.

ئەركان 
هێرش دەكاتە سەر نۆرگول

ئەستێرەی ناسراوی توركی ئەركان بتكیا بێدەنگی دژی خانمە ئەستێرەی توركی نۆرگول 
یەلیشــجای شــكاند و بە درۆزنی وەســف كرد، چونكە پێشــتر نۆرگول هۆكاری بەشــداری 
نەكردنی لە زنجیرە درامای )پاشماوە( بۆ دەستدرێژی كردنی ئەو ئەستێرەی گەڕاندبۆوە.
ئــەركان وتەكانــی نۆرگولــی بە درۆ خســتەوە و لەم بارەیەوە وتی: گشــت وتەكانی 
نۆرگول پێشــتر بەرنامە و پلان بۆ داڕێژراو بوو بۆ ئەوەی ناوی 
مــن بزڕێنــێ، نۆرگول لــە كارەكەی دوورخرایەوە و بە 
ویســتی خۆی پاشەكشــەی نەكردووە وەك خۆی 
دەڵــێ، چونكــە رەفتــار و هەڵســوكەوتەكانی 

نەشیاو بوون.
بــە  نۆرگولــی  رەفتارەكانــی  ئــەركان 
»بەدڕەوشــتی و قێــزەوەن« وەســف كرد و 
زیاتر وتی: رەفتارەكانی شیاو و گونجاو 
نەبــوون و پابەنــد نەبــوو بــە بەرنامــەكان 
بۆیــە دەركــراو هەرچەندە دواتر ویســتی 
بگەڕێتــەوە و داوای لێبووردنــی كــرد، 
بــەڵام كات بەســەرچووبوو و بڕیــاری 
دەركردنــی درابــوو، نۆرگــول مایــەی 
بەزەیــی پێهاتن بــوو و تیمی كار زۆر 
چاوپۆشــییان لێكــرد لەبــەر ئــەوەی 
ئافرەتــە و كوڕێكــی هەیــە، بــەڵام 
خــۆی ئــەوەی لەبەرچاو نەگرت و 
زۆر جار دەهاتە شوێنی وێنەگرتن 
بە سەرخۆشــی و دوور لە رەوشــت 

رەفتاری دەكرد.
هەر لە بارەی ئەم كێشــەیە ئەركان 
دەڵــێ: ئێمــە ماوەی ســاڵێك و نیو 
پشــتگیری  و  گــرت  بەرگەمــان 
تەواومــان كرد و رەفتارەكانیمان بە 
نیازپاكی وەســف كرد و وتمان رەنگە 
لە رووی دەروونییەوە ماندوو بێت، بۆیە 
هاوبەشــی خەمەكانی بووین، بەڵام ئەمەی 
بە هەڵە لێكدایەوە، و چەندین هەواڵی نادروست 
و درۆی هەڵبەســتراوی دژی ئێمــە بڵاوكــردەوە و 
رایگەیانــد كــە ئێمــە دەســتدرێژی سێكســیمان كردیتــە 

سەری.

كریستن 
ئامۆژگاری دیزی دەكات

دوای ئەو ســەركەوتنە زۆرەی كە بەشــی نوێی فیلمی 
 Star Wars: The Force( جەنگی ئەستێرەكان
Awakens( بەدەستیهێنا، دیزی ریدلیی بە رەچەڵەك 
بەریتانــی پاڵەوانی فیلمەكە بووە بابەتی بەشــێكی زۆری 
میدیاكان و و لە زۆر رووەوە گرنگییان بەم ئەكتەرە گەنجە 
داوە و پێشبینی ئەوەشیان كرد كە لە داهاتوو ببێتە یەكێك 

لە ئەستێرە ناودارەكانی هۆڵیۆد.
كریستین ستیوارت چەند ئامۆژگارییەكی پێشكەش بە دیزی 
كرد بۆ ئەوەی تووشی هەڵە نەبێت لە داهاتوودا، لەم بارەیەوە 
كریســتین دەڵــێ: ســەركەوتن دەبێتە هۆی ئــەوەی كە ئەكتەر 
ناوبانــگ پەیــدا بــكات و بــاس بكرێــت، بۆیــە ئامــۆژگاری 
ســەرەكیم بــۆ دیــزی ئەوەیــە كــە زۆر گرنگــی بــە میدیــاكان 
نــەدات تەنانــەت ئەگــەر باســی ژیانــی تایبەتیشــی بكــەن و 
پڕوپاگەنــدەی نادروستیشــی لەســەر بڵاوبكەنــەوە، لە جیاتی 
ئەوە پێویســتە گرنگییەكی زۆر بە كارەكانی خۆی بدات كە 

دەبێتە هۆی ئەوەی بە خۆشگوزەرانی بژیت.
ســتیوارت هەروەهــا روو لە دیــزی دەكات و دەڵێ: ئەو كارەی 

تــۆ خۆشــدەوێ و دەبێتە هــۆی كامەرانی بۆت ئەنجامی 
بدە، هەر كارێك ببێتە هۆی بێزار بوونت پشتگوێی 

بخــە، چونكــە بــە ناوبانگ بوون و ناســراوی 
خۆشــگوزەرانی  هــۆی  دەبێتــە  چەنــد 

بــۆ  ئەوەنــدەش گرفــت و ئاســتەنگت 
درووســت دەكات، ئەمەش پێویســتی 
بەوەیــە كــە بــە تــەواوی خۆتی بۆ 
ئامــادە بكــەی بۆ ئــەوەی نەبێتە 

بەربەســت لەبەردەم كاروانی 
هونەریت.

هەرچەنــدە تــا ئێســتا چەندیــن فیلمــی هاوبەشــی هینــدی و 
ئەكتــەرەكان  لــە  زۆر  هەروەهــا  بەرهەمهێنــراون،  پاكســتانی 
بەشــدارییان لــە فیلمــی وڵاتەكەی دیكە كردووە و ســەركەوتنی 
زۆریشیان بەدەستهێناوە، بەڵام خانمە ئەكتەری ناسراوی هیندی 
كاترینــا كاپــور گشــت ئــەو هەواڵانــەی رەت كــردەوە كــە بــاس 
لــەوە دەكــەن بەشــداری لە فیلمێكــدا بكات كــە باكگراوەندێكی 

پاكستانی هەیە و بە بەرهەمێكی پاكستانی دادەنرێت.
پێشتر چەند سەرچاوەیەك رایانگەیاندبوو كە كاترینا رەزامەندی 
دەربڕیــوە بەشــداری لــە فیلمێكــدا بــكات كــە لــە دەرهێنانــی 
شــوعەیب مەنسوری پاكســتانییە، بەڵام كاتێك لە كۆنگرەیەكی 
رۆژنامەنووســیدا پرســیاری ئەوەیــان ئاراســتەی كاترینــا 
كرد، لە وەڵامدا بە توندی رەتی كردەوە و وتی: ئەمە 
بە هیچ شــێوەیەك راســت نییە، من نە بەشــداری 
لــە هیــچ فیلمێكــی پاكســتانیدا دەكــەم و نە بە 
نیازیشــم لە داهاتوودا ئــەم كارە بكەم، هەروەها 
كەسیش داوایەكی لەم شێوەیەی ئاراستەی من 

نەكردووە.
شایەنی باسە تا ئێستا چەندین فیلم بەرهەمهاتوون 
بە مەبەستی كەمكردنەوەی گرژی و ئاڵۆزی 
نێــوان پاكســتان و هیندســتان و زۆر لــە 
هیندســتان  ناســراوەكانی  ئەســتێرە 
بەشــدارییان تێــدا كــردووە و لە زۆر 
رووەوە كێشــەكانیان خســتۆتەڕوو 
و  باتشــان  ئەمیتــاب  لەوانــە 
ســەلیم خــان و شــارۆخان و 

چەندانی دیكە.

كارینا 
پاكستان رەت دەكاتەوە

57 ژمارە )1068(  2016/4/4

ری
ونە
ه



ژمارە )1068(  582016/4/4

ری
ونە
ه

لــە خانەوادەیەكــەوە هاتە نێو بواری دنياى گۆرانی كوردی 
كــە شــێخ و خــاوەن مورید بوون، ئەمەش كارێكی ســەخت بوو 
لــە هەمانكاتــدا شــكاندنی رێچكەیــەك بــوو لــە كاتێكی زۆر 
زەحمەتــدا كــە تەنانــەت گۆرانیگوتــن تێیــدا بە حەرام وەســف 
دەكرا، بەیتۆ  جان ســەرەڕای ئەمەش توانی ســەركەوتوو بێ 
و بــە گۆرانــی و ســتایلە تایبەتیيەكــەی خزمەتێكــی باش بە 
هونــەری كــوردی بــكات بەجۆرێــك زۆر لــە هونەرمەندەكانی 
كــورد لــە هەمــوو پارچەكان ئێســتاش گۆرانییەكانــی دووبارە 

دەڵێنەوە.
ســەبارەت بە ژیانی خۆی و ســەرەتاكانی هاتنە نێو بواری 
هونــەری بەیتۆجــان دەڵێ لــە ســاڵی 1955 هاتوومەتە دنیا، 
بەهــۆی ئــەوەی باوكــم شــێخ بــوو كە چــوو بۆ حــەج لەوكاتە 
ناوی منی كردە بەیتوڵڵا، تاوەكو ئەو لە ژیان مابوو من هەر 

بەیتۆڵڵا بووم، دوای مردنی بووم بە بەیتۆجان .
هاتنم بۆ نێو بواری هونەری كارێكی ئاسان نەبوو، چونكە 
مــن كــە لە بنەماڵەی شــێخ بووم هەر شــتێك كــە پێوەندی بە 
هونەرەوە هەبوایە بە حەڕام ناو دەبردرا و قەدەغەكرابوو، بەڵام 
ئــەو خۆشەویســتییە زۆرەی نیشــتمان- خاكــی وڵات وایكــرد 
كــەوا ئەگەرچــی ئاســتەمیش بــوو، رێگــر نەبوو لــەوەی بێمە 

نێوبوارەكە.
ستایلی بەیتۆ جان تا راددەیەك تایبەتە لەم بارەیەوە دەڵێ: 
ئەم ســتایلەی من كە زیاتر بە ســتایلێكی  لەسەر خۆ ناسراوە 
جۆرە  تایبەتمەندییەكی خۆی هەیە بۆ خودی خۆم، لەم جۆرە 
ســتایلەی خۆمــدا دەتوانــم بە ئامێــری موســیقییەوە گۆرانی 
بڵێــم لــە هەمــان كاتدا بەبــێ ئامێریش دەتوانــم كارەكەی خۆم 

پێشكەش بكەم.
سەبارەت بە تێكەڵ كردنی هونەری بە هونەری هەریەكە لە 
عەرەب و تورك و فارس بوو لە هەموو پارچەكانی كوردستان و 
كاریگەرییەكانی لەسەر هونەری كوردی هونەرمەند بەیتۆجان 
دەڵــێ: زۆر جــار وتوومە و ئێســتاش دووبــارەی دەكەمەوە من 
هیچ كات لەگەڵ ئەوە دانیم كەوا هونەری كوردی تێكەڵ بە 
هونەری نەتەوەكانی تر بێت، چونكە هەر میللەت و وڵاتێك بە 
هونەری خۆیەوە ناسراوە، بەوە جیا دەكرێتەوە،  كە هونەرەكەیان 
هەندێك خاسییەت و تایبەتمەندی خۆی هەیە،  بەڵام كاتێك 

تێكــەڵ بــە هونــەری تــر دەكرێت وایلــێ دێ میللەتــی كورد 
هونــەری نییــە، مــن دەڵێــم هــەر هونەرمەندێك دەبێت ســەرەتا 
بتوانێت گۆرانی بە زمانی دایك بلێت، ئینجا ئەگەر بیەوێت 
بە زمانی تر گۆرانی بڵێت، هەرچەندە من لەگەڵ ئەوەشدانیم 
كەوا بە زمانی بیانی گۆرانی بگوترێت، چونكە هێشتا ئێمە 
نەمانتوانیوە بە تەواوی ئازاد بین چۆن دەچین كاری لەمجۆرە 
بكەیــن، بــەڵام بەداخــەوە زۆر كــەس ئێســتا هــەن گۆرانی بە 

زمانی بیانی دەڵێن و خۆشیان شانازی پێوە دەكەن.
ســەبارەت بــە خزمەتكــردن و پاراســتنی هونەری رەســەنی 
كــوردی بەیتــۆ جان پێیوایــە تا كوردســتان نەبێتە یەك وڵاتی 

سەربەخۆ هونەریشی پارچە پارچە دەبێت و دەڵێت:
ئەگــەر ســەیری هونــەری هــەر چوار  پارچــە و ئەوروپاش 
بكەیــن هــەر یەكەیــان ســتایلێكی تایبەتــی خــۆی هەیــە لــە 
خزمەتكــردن، بــە هونــەری كــوردی و من دەڵێم تا كوردســتان 
چوار پارچە هەبێت هونەریش چوار پارچە دەبێت. رەنگە زۆر 
جار گلەیی بكرێت لە هونەرمەندانی باشوور، من گلەییەكان 
بــە گونجــاو دەزانم، چونكــە ئێمەی چینــی هونەرمەند هیچ 
كات نابێت تەنیا ســەیری دەور و پشــتی خۆمان بكەین تەنیا 
نزیكبین بین، بەڵكو دەبێت ئێمە دووریش ببینین، بۆ ئەوەی بە 
ڕاســتی ببینە خەمخــۆری میللەتەكەمان، بۆ ئەوەی خەڵكی 
خۆمانیش رەخنەمان لێ نەگرێت و بە خراپی باســمان بكەن، 
بەڵام دەبێت هەوڵبدرێت بەتایبەتی هونەرمەندانی ئەم پارچەیە 
كە پارچەیەكی ئازادە و بە ئازادانە دەتوانی هەر كارێك بكەن 
بــۆ ئــەوەی پارچەكانــی تریــش هەســت بــەوە بكەن كــەوا لەم 

پارچەیەی ئازاد خەمەكانیان دەزانرێت.
ســەبارەت بــە ئەشــكەنجەدان و ئازاردانــی هونەرمەندانــی 
كــورد تەنیــا لەبەر ئەوەی بــە زمانی كوردی گۆرانییان وتووە 
دەڵــێ: لــە نەورۆزی ســاڵی 1986 بۆ ماوەیەك چەند ســاڵێك 
زیندانی كراوم تەنیا لەبەر بە زمانی كوردی گۆرانیم گوتووە، 
ئەشــكەنجە و ئــازاردان لەســەر وڵات هۆكارێكــە بــۆ لە دایك 
بوونی چەندان شت، وادەكات كارێك ئامادە و پێشكەش بكەی 
كــە واقعــی بارودۆخی خۆت و وڵاتی خۆت بۆ روون ببێتەوە، 

بەڵام ئێمە لەسەر خەباتی خۆمان هەر بەردەوام دەبین.
بەیتــۆ جــان پێیوایە هیــچ هونەرمەندێك بە تەنیــا ناتوانێت 

كوردستان نەبێتە یەك وڵاتی سەربەخۆ 
هونەریشی پارچە پارچە دەبێت

بەیتۆ جان:

مــن خزمــەت بە هونــەری كوردی بكات و دەڵێت: 
بــە تاوانــی دەزانــم كاتێــك هونەرمەندێك 

دەڵێت تەنیا من، بە كاركردنی چەند 
هونەرمەندێك پێكەوە بەشــێوەی كۆم 

من پێــم وایە دەتوانرێت كارێكی جوان 
پێشــكەش بكرێــت، بــەڵام ئەگەر بێــت و هەر 

یەكە و لەلای خۆی ئەو كارە بكات رەنگە نەتوانێت 
سەد لە سەد سەركەووتوو بێت.

گۆرانی)ئاگــر كەتییــە دلێ من(  كە یەكێكە 
لە گۆرانییە ناســراوەكانی و تا ئێســتا چەندین 
هونەرمەنــد ئــەو گۆرانییەیــان گوتووەتــەوە،  
ئــەم  ســەركەوتنی  نهێنــی  بــە  ســەبارەت 
گۆرانییەش دەڵێ: میلۆدی ئەم گۆرانییە 
هی خۆم نییە، پێشتر بیستبووم شتێكی 
زۆر خــۆش بــوو لــەلام، منیــش وشــەم 
لەسەر ئەم میلۆدیە دانا و كاریگەری 
گۆرانییەكــە بەســەر منــەوە وایكــرد 
كــەوا شــتێكی جــوان و پوختی لێ 
دەربچێت و بە ئاســانی بچێتە ناو 
ناخی مرۆڤەوە، بە بڕوای من ئەم 
ئاســان چوونە نێــو ناخی مرۆڤە 
وایكــرد كــەوا زیاتــر لــە )32( 
گۆرانییــە  ئــەو  هونەرمەنــد 
بڵێنــەوە زۆرێكیان تەلەفۆنیان 
بۆ كــردم كەوا دەیانەوێ ئەو 
بــەڵام  بڵێنــەوە،  گۆرانییــە 
لــێ  پرســیاری  هەبــووە 

نەكردووم.

